
Basisliturgie – Seisoen van die Skepping

Inleiding

Die “Seisoen van die Skepping” in 2009 strek oor  Sondae 20 en 27 September en 4 en 11 Oktober 2009 en is ’n seisoen binne die oorkoepelende seisoen van Koninkrykstyd. Die Leesrooster fokus in hierdie tyd op vier tekste uit die psalms, naamlik Psalm 1, 124, 8 en 22:1-15 respektiewelik. Hierdie tekste, sowel as party van die alternatiewe tekste,  sluit goed by die liturgiese tema van “skepping” aan. 
Vir inligting oor die instelling van ’n “Seisoen van die skepping” kyk aan die einde van hierdie basisliturgie.

Tydseie elemente

Kleur en simboliek

Groen is deurlopend die kleur vir Koninkrykstyd en is simbolies ten opsigte van groei en nuwe lewe. Groen is ook die ideale kleur om in die liturgie van die seisoen van die skepping te gebruik. Soos Ernst Conradie egter verlede jaar met hierdie basisliturgie tereg gewys het, is rooi weer simbolies van bloed en van lewenskrag wat ook ’n sterk Bybelse simbool is. Groen en rooi saam gee vir ons bruin, die simbool van die grond waaruit nuwe lewe spruit. Ons hou dus hierdie jaar ook op simboliese wyse met behulp van kleur hierdie tradisie vol om groen, rooi en bruin as liturgiese kleure in hierdie seisoen te gebruik.

Enkele bykomende gedagtes om liturgiese kreatiwiteit te stimuleer:

· Enkele gedeeltes van die liturgie soos die begin of einde (of die volledige erediens) kan in die buitelug gevier word.

· Indien ’n erediens spesifiek op die bewusmaking van ekologiese probleme gemik is, plaas een Sondag ’n hoop rommel in die ingangsportaal van die kerk.
· Plaas blomme en ander produkte uit die natuur prominent in die liturgiese ruimte, ook negatiewe beelde soos ’n uitgebrande stomp.

· Gee tydens ’n omgewingsdiens inligting oor spesifieke projekte deur.
Feesdae

Christelike tradisies kleur hierdie eredienste op verskillende maniere in. In Suid-Afrika het die VGK in 1995 met dienste rondom Omgewingsondag begin, maar “Earth Day” in die VSA is al so vroeg soos 1970 gevier. In Australië word vier weke in September as ’n “season of creation” opsy gesit om spesifiek, net voor die aanvang van Advent, aan God as Skepper te dink. Ander voorbeelde is Wêrelddag vir Water (22 Maart), Wêreldomgewingsdag (5 Junie) wat in 1972 deur die Verenigde Nasies uitgeroep is, Arbordag (boomdag) 
(5 September), Assisidag (4 Oktober) en Wêreldkosdag (16 Oktober). Ons eie keuse van datums sluit nou aan by hierdie bestaande tradisie.

Die tekste

	
	Fokusteks
	Ou Testament
	Psalm
	Evangelieteks
	Brieweteks

	Vyftiende Sondag in
Koninkrykstyd
	Ps 1

Regverdige soos ’n boom by
waterstrome en
goddelose soos 
kaf.
	Spr 31:10-31 
’n Vrou met
wysheid, of 

Hoogl 1:16-2:1, 12-22; die lente en die liefde, of 

Jer 11:18-20 
Jeremia vertrou sy saak aan God toe.
	Ps 54

Die Here help en hou my lewe in stand.
	Mark 9:30-37

Dissipels stry
oor wie die
belangrikste is.
	Jak 3:13-4:3

Die wysheid van God en
waarskuwing teen wêreldliefde en
hoogmoed.

	Sestiende Sondag in
Koninkrykstyd
	Ps 124

As die Here ons nie gehelp het nie . . . aan Hom kom die lof toe.
	Ester 7:1-6,
 9-10; 9:20-22,
of

Num 11:4-6,
10-16, 24-29 


	Ps 19:7-14

Die Woord van die Here is
volmaak en
kosbaar.
	Mark 9:38-50

Wie nie teen ons is nie, is vir ons; aanleiding tot
afvalligheid.


	Jak 5:13-20

Die gelowige
gebed.

	Sewentiende Sondag in
Koninkrykstyd
	Ps 8

Here, ons Here, hoe wonderbaar is u Naam oor die hele aarde!
	Gen 2:18-24 
Die mens gee
name aan die
diere en God
maak die vrou, Job 1:1; 2:1-10 Satan tref Job
met swere.


	Ps 26

Ek is onskuldig, Here, laat reg
aan my geskied.
	Mark 10:2-16

Gesprek oor

egskeiding en
Jesus seën die
kindertjies.
	Hebr 1:1-4; 
2:5-12

Die majesteit
van die Seun;
die Leidsman tot
saligheid.


	Agtiende Sondag in
Koninkrykstyd
	Psalm 22:1-15

My God, my
God, waarom
 het U my
 verlaat?
	Job 23:1-9, 16-17 Job soek God vir geregtigheid, of Amos 5:6-7, 10-15 Oproep
teen ongereg-

tigheid en vir
geregtigheid.


	Ps 90:12-17

Van ewigheid
tot ewigheid is 
U God.
	Mark 10:17-31

Die ryk jong
man . . . 

makliker vir ’n
kameel deur die oog van ’n
naald.
	Hebr 4:12-16

Die Woord as
swaard en Jesus die groot
Hoëpriester.


Die elemente uit die natuur soos bome, bloeisels en diere gaan in meeste van die leesroostertekste gepaard met die tema van God se skepping en onderhouding van die aarde. Saam daarmee is daar ook ’n deurlopende lyn wat fokus op geregtigheid en ook ’n opregte houding van nederigheid en vergenoegdheid. Psalm 1 as teks stel albei hierdie lyne heel aan die begin van hierdie seisoen bekend en word op die verdere vier Sondae uitgebou. Die diensorde wat volg probeer om hierby aan te sluit, naamlik wat God doen aan die een kant en die mens se verantwoordelikheid aan die ander kant.
Diensorde

God versamel ons voor hom
Skuldbelydenis

Voorganger: 
Die aarde behoort aan die Here en die volheid daarvan. O God, vermeerder in ons die gevoel van gemeenskap met alle lewende dinge, ons broers die diere aan wie U saam met ons die aarde as huis gegee het. Ons onthou in skaamte dat ons in die verlede die heerskappy van die mens oor die skepping met soveel onverantwoordelike wreedheid uitgeoefen het. 
Gemeente:
Here wees ons genadig.


Voorganger:
. . . dat die stem van die aarde nie na U opgegaan het met ’n lied nie, maar eerder in ’n kreun van barensnood. 
Gemeente:
Here wees ons genadig.

Voorganger:
Mag ons besef dat ander lewende dinge nie net vir ons leef nie, maar vir hulleself en vir U, en dat die soetheid van lewe in hulle is. (uit Basilius die Grote se skuldbelydenis).
Gemeente: 
Here, wees ons genadig.

Voorganger: 
God is ’n God van liefde én van oordeel. Hy beloof om by ons te wees in ons stryd om getrou te wees. 

Aan God al die eer.

Gemeente: 
Amen.
Aanvangslied

Aanvangswoord 

Voorganger:
Die aarde en alles wat daarop is,
Gemeente:
alles behoort aan die Here.
Voorganger:
Die wêreld en dié wat daarop woon,
Gemeente: 
alles behoort aan die Here.
Voorganger
Kom ons prys die Here. (Gaan direk oor na loflied Ps 24:1.)

Seëngroet 

Genade en vrede van die Drie-enige God, Vader, Seun en Heilige Gees – Skepper, Herskepper en Onderhouer.

Lofliedere

Diens van die Woord

Gebed om die opening van die Woord

Kindertyd

Skriflesing

Prediking

Diens van die Tafel

Geloofsbelydenis
 Die Geloofsbelydenis van Nisea koppel die skeppingsdaad nie net aan die werk van die Vader nie, maar ook aan die Seun en die Heilige Gees.

Doop(herinnering)
Wys op die voorbeeld van Luther en sy vrou wat telkens met die doop van hulle kinders ’n boom geplant het. 
Voorbidding

Vir die natuur

Here, laat ons u hele skepping liefhê,

die hele aarde en elke sandkorrel daarop

mag ons elke blaar, elke sonstraal van u bemin.
Laat ons die diere liefhê;

U het hulle eenvoudige gedagtes en onbekommerde

vreugde gegee.

Laat ons dit nie versteur,
laat ons hulle nie aantas,

laat ons hulle nie van hulle vreugde ontneem,

laat ons nie werk teen u bedoeling nie.

Omdat ons voor u bely dat alles soos ’n oseaan is,

alles vloei en vermeng

en om enige mate liefde van enigiets in u heelal te

weerhou,
is om liefde in dieselfde mate van u te weerhou. Amen. 

(Fyodor Mikhailovich Dostojewski 1821-1881, vertaal

deur Johann Theron)

Offergawes
Word ingesamel en lidmate bring self produkte na die tafel om met nagmaal gebruik te word.
Grootnagmaaldankgebed

Voorganger:
Geseënd is U, Here God, Skepper van die hemel en die aarde.


U is die gewer van die brood,


die vrug van die aarde en van die arbeid van mense.


Laat dit vir ons die brood van die lewe wees.

Gemeente:
Geseënd is God, nou en vir ewig!

Voorganger:
Geseënd is U, Here God, Skepper van die hemel en die aarde.


U is die gewer van die wyn,


die vrug van die wingerdstok en van die arbeid van mense.


Laat dit vir ons die wyn van die ewige koninkryk wees.

Gemeente:
Geseënd is God, nou en vir ewig . . .


Sien res van die Grootnagmaaldankgebed agter in die boek. 
Bulletin
Aankondigings en ook die bekendstelling van ’n spesifieke projek in die onmiddellike omgewing van die gemeente waarby lidmate betrokke kan raak.

Uitsending

Wet
Psalm 19

Toewyding

Slotsang

Seën
“Die Here seën ons met wysheid om vir die hele aarde”

te sorg.
Antwoord
Amen.
Bronne

Conradie, E en Field, D 2000. A Rainbow Over The Land. A South African guide on the church and environmental justice. Western Cape Provincial Council of Churches; Conradie, E M 2007. “’Hoeveel planete sal Indië nodig hê om Brittanje na te volg?’ Vergenoegheid en die ekologie” in: Jones, C (red.). Vir gesprekke oor sensitiewe kwessies. Wellington: Bybel-Media; Vos, C en Müller, J 1991. Mens en omgewing. Halfway House: Orion.

Sien ook die webwerf van die Network of Earthkeeping Christian Communities in South Africa
www.neccsa.org.za  en www.webofcreation.org
www.nccecojustice.org
www.ecen.org
www.creationcare.org
’n Seisoen van die Skepping 

Die evangelie as die geboorte van lewe

Daar is al hoe meer kerke, uit verskillende konfessionele tradisies regoor die wêreld, wat ’n “Seisoen van die skepping” in Koninkrykstyd vier, veral in die tyd na 
1 September elke jaar. Dit volg op ’n voorstel deur die Ekumeniese Patriarg Dimitri I van die Ortodokse Kerk in 1989. In ’n aanbeveling van die sentrale komitee van die Wêreldraad van Kerke na aanleiding van die Wêreld-beraad vir Volhoubare Ontwikkeling (Johannesburg 2002) word kerke ook aangemoedig om 1 September elke jaar af te sonder as ’n dag van gebed vir die skepping en volhoubaarheid. Sedertdien het kerke in Australië, Nieu-Seeland, die Filippyne en die VSA gekom met inisiatiewe om liturgiese materiaal te ontwikkel vir só ’n “Seisoen van die skepping” (www.seasonofcreation.com). Die Europeaan Christian Environment Network nooi insgelyks alle kerke in Europa uit om ’n “Time for Creation”, in die tydperk van 1 September tot die tweede Sondag in Oktober, te vier. Die Suid-Afrikaanse Raad van Kerke het in Februarie 2007 ingestem dat ’n “Seisoen van die skepping” by die kalender toegevoeg word en die Network of Earthkeeping Christian Communities in South Africa het ook reeds hierdie voorstel ondersteun. So ’n “Seisoen van die skepping”, saam met die viering van Omgewingsondag (7 Junie 2009) en verskeie ander kerklike feesdae, kan kerke in Suid-Afrika inderdaad help om hierop te fokus.

God se groot werk met die aarde kan verwoord word onder die tema van skepping, geskiedenis, sonde, God se 
sorg, verlossing, kerk en sending, en voleindiging. In die “Sei​soen van die skepping” staan ons in Koninkrykstyd stil by die tema “die skep​ping”. God se skepping is lank verstaan as net maar die verhoog waarop die drama van verlos​sing tussen God en mens afspeel. Die ekologiese krisis het ons gehelp om met nuwe oë na die skepping as gawe van God te kyk, ook na die gevolge van die mens se sonde vir die skep​ping en na die verlossing van die skepping. 

Daar is talle gedeeltes in die Bybel wat met God se skepping te make het. Hier kan ’n mens dink aan tekste soos Genesis 1, 2 en 9, Psalm 8, 19 en 104, Jesaja 40-66, gedeeltes uit Jesus se bergrede, Romeine 8, Kolossense 1 en Openbaring 21. Daar is egter veel meer as dit ter sprake. Wanneer jy die Bybel lees met ’n lens wat jou sensitief maak vir verwysings na dit wat aards is, ontdek jy gou-gou dat die Bybel tot barstens toe daarvan vol is. Dit help jou om te sien dat daar op elke bladsy van die Bybel gepraat word van berge en heuwels, lig en lug, grond en water, riviere en die see, wind en vuur, lewe en sterwe, plante en bome, diere en voëls, en ook oor die mens. Dit gaan hier nie net oor iets interessants wat die Bybel byvoorbeeld oor bome te sê het nie. Elkeen van hierdie temas kan mens help om die volledige boodskap van die Bybel uit ’n ander oogpunt te verstaan – juis omdat die hele drama van skepping, sonde, verlossing en voleindiging ook met (bv) bome te make het. Heel dikwels, as mense dit dan nie wil doen of verstaan nie, is dit berge of bome wat God se Woord bring. ’n Mens sou daarom kon sê dat elkeen van hierdie temas ons help om vanuit ’n nuwe hoek na die hart van die evangelie te kyk.

In die “Seisoen van die skepping” sal ons elke jaar na een van hierdie temas kyk. In September/Oktober 2009 kyk ons veral na dit wat lewe op aarde bedreig. Die Bybel is vol van hierdie soort bedreigings. Al vier die fokustekste bring die een of ander bedreiging ter sprake. Volgens Psalm 1 (20 Sept) word die lewe voor God (wat met die beelde van weelderige plantegroei beskryf word) bedreig deur die goddelose (wat soos kaf verdor en deur die wind verstrooi word). Volgens Psalm 8 (27 Sept) is daar vyande en wraakgieriges wat deur die groot skeppingswerk van God tot swye gebring word. Volgens Psalm 22 (4 Okt) is daar spotters en veragters wat soos brullende leeus en wilde honde die sorg van God bevraagteken. Volgens Psalm 124 (11 Okt) is daar aanvallers wat in woede ontvlam het en soos skuimende waters die volk van God oorweldig, maar God het hulle bevry soos ’n voël uit die wip van die voëlvanger.
Dit verg nie baie verbeelding om oor hierdie bedreigings vanuit ons eietydse konteks na te dink nie. Hierdie gegewens kan benut word vir ’n mooi reeks waarin daar nagedink word oor dit wat die lewe vandag in Suid-Afrika bedreig. Binne die konteks van die Seisoen van die Skepping is dit belangrik om nie net aandag te gee aan dit wat mense bedreig nie, maar ook aan dit wat alle ander vorms van lewe bedreig en wat neig om God se skepping te vernietig. Dit is tipies dieselfde bedreiging wat nie net mense raak nie, maar ook ander vorms van lewe.

Gemeentes word aangemoedig om hierdie tekste te bestudeer met die oog op die viering van ’n Seisoen van die Skepping, te besin oor die betekenis daarvan vir hulle onmiddellike omgewing, moontlikhede vir spesiale liturgiese geleenthede te ondersoek en lidmate en groepe in die gemeente aan te moedig om by gepaste vorms van omgewingsorg tydens hierdie seisoen in die kerklike jaar betrokke te raak.

